
shivayogadarpaNam

శివయోగదర్పణమ్

భ్రువోర్మధ్యే  శివస్థానం  మనస్తత్ర విలీయతే ।
జ్ఞాతవ్యం  తద్ పదం దివ్యం తత్ర కాలో న విద్యతే ॥ ౧॥
సూర్యాచన్ద్రమసోర్మధ్యే  ముద్రాం  దద్యాచ్చ ఖేచరీమ్ ।
నిరాలమ్బే మహాశూన్యే బ్రహ్మచక్రం   వ్యవస్థితమ్  ॥౨॥
తత్త్వం బీజం హఠః క్షేత్రమౌదాసీన్యం  జలం త్రిభిః  ।
ఉన్మనీ కల్పలతికా సద్య ఏవోద్భవిష్యతి ॥ ౩॥
అత్యాహారః ప్రయాసశ్చ  ప్రజల్పో  నియమగ్రహః  ।
జనసఙ్గశ్చ  లౌల్యఞ్చ షడ్భిర్యోగో వినశ్యతి ॥ ౪॥
ఉత్సాహో నిశ్చయం ధైర్యం  తత్త్వజ్ఞానార్థదర్శనమ్   ।
జనసఙ్గపరిత్యాగః  షడ్భిర్యోగః ప్రసిద్ధ్యతి   ॥ ౫॥
హఠం వినా రాజయోగో రాజయోగం వినా హఠః ।
న సిద్ధ్యతి  తతోయుగ్మం మనీషీ తత్ సమభ్యసేత్ ॥౬॥
న దృష్టిలక్షాణి  న చిత్తబన్ధో న దేశకాలౌ న చ వాయురోధః ।
న ధారణా ధ్యాన పరిశ్రమో  వా సమేధమానేసతి రాజయోగే ॥ ౭॥
తారకాగ్రస్థితం   తేజస్తద్బిన్దుస్యూతిర్తే  యది ।
యోగం తారకమిత్యాహుర్యోగినో బ్రహ్మవాదినః  ॥౮॥
భాలోర్ధ్వగోల్లాటవిశేషమణ్డలే  

నిరన్తరం చిద్గగనే  మహామనాః ।
సతారకం విస్ఫురదీక్షణేన

విలోకయేచ్చేత్ స తు సిద్ధిమాప్నుయాత్  ॥౯॥
ద్వాదశాఙ్గులదూరేఽస్మిన్  శిరోదేశే మహాప్రభే  ।
ప్రాదేశమాత్రవ్యాయామం   జ్యోతిఃపుఞ్జం  మహాద్భుతమ్ ॥ ౧౦॥
తద్దర్శనేన  సతతమమృతత్త్వం భవిష్యతి ।

తారకం దుర్భరామ్భోధేస్తారకం మోక్షకారకమ్ ॥ ౧౧॥
అమనస్కాత్ సిద్ధిరస్మాదభ్యాసేన  భవత్యలమ్ ।
అతిమూఢమతివ్యక్తమతిరమ్యమనామయమ్ ॥ ౧౨॥
ఆత్మస్థానం  పరం గుప్తం జ్ఞాయతే  గురువాక్యతః ।
ఉన్మేషః ప్రతిపచ్చక్షురమావాస్యాస్తలోచనమ్  ॥ ౧౩॥
అర్ధావలోకనం  యత్ స్యాత్ పౌర్ణమాసీం  వదన్తి తామ్ ।
ఆదిద్వయం పరిత్యజ్య తృతీయన్తు సమభ్యసేత్ ॥ ౧౪॥
పౌర్ణిమాదృష్టియోగేన   స్థిత్వా  తారకలక్షణే ।
సావధానేనయోగీన్ద్రస్తిష్ఠచ్చేత్    స సుఖీ భువి ॥ ౧౫॥
తాలుమూలే ద్వాదశాఙ్గుల్యగ్రభాగస్య   మధ్యమే ।
పురతో బాహ్యహీనం చేత్ తమోరూపం ప్రకాశతే  ॥ ౧౬॥
తన్మధ్యభాగే చిద్యోనిమనోదృష్ట్యా  నిరన్తరమ్ ।
విలోకయేచ్చేత్ తత్కాలే జ్యోతిఃపుఞ్జం  మహాద్భుతమ్ ॥ ౧౭॥
అఖణ్డేన్దుసమాకారం   పరం చిన్మయాత్మకమ్ । ?

సత్యజ్ఞానానన్దరూపం   మహాలిఙ్గం  ప్రకాశతే  ॥ ౧౮॥
జపయోగానభిజ్ఞస్య  మనఃస్థైర్యం  న జాయతే ।
గురూణా శామ్భవీ ముద్రా దత్తా చేల్లభతే  ధ్రువమ్  ॥ ౧౯॥
వక్త్రే ప్రాణానిలం  పూర్యం వహ్నిస్థానానిలం  తథా ।
ఆకుఞ్చయేద్ గలం కిఞ్చిన్నాదో వ్యక్తో భవిష్యతి ॥౨౦॥
నిస్సంశయేన మనసా వర్తతే యది నిశ్చలః ।
రాజయోగీతి విఖ్యాతోయోగనిద్రాసమాశ్రితః   ॥౨౧॥
అశ్రుసమ్పాతపర్యన్తమాచార్యైస్త్రాటకం    స్మృతమ్ ।
వ్యాపారశూన్యే మనసి స్థిరయోస్తారయోర్బహిః  ॥౨౨॥
చాన్ద్రీ  కలా చిదాకాశాదావిర్భవతియోగినః ।
సమదృష్టిరవాగ్దృష్టిరితి    ?? త్రిధా  ॥౨౩॥ ??

కాకాక్షిన్యాయతస్తత్ర సమ్యక్ స్యాద్ బిన్దుదర్శనమ్  ।
మనః పవనయోగేనయావచ్ఛక్తిప్రధానకమ్  ॥౨౪॥

తావన్మాత్రన్తు  విశ్రామ్య  చిదాకాశం తు లక్షయేత్ ।
ఆకాశే తిష్ఠతే  సూర్యః సర్వయోగేషు గోపితః ॥౨౫॥
లక్షైకలగ్నే మనసి హ్యమనస్కం ప్రజాయతే  ।
సమనస్కే తు సఞ్జాతే  స్వరూపం సమ్ప్రజాయతే ॥౨౬॥
॥ ఇతి శివగోరక్షకృత శివయోగదర్పణం సమ్పూర్ణమ్  ॥

